
Shri Sundararaja Stotram

શ્રીસુન્દરરાજસ્તોત્રમ્

લક્ષ્મીદિવ્યકરારવિન્દમૃદુલં સમ્ફુલ્લપદ્મારુણં
બ્રહ્મેશાનસુરાસુરેન્દ્રકનકશ્રીમૌલિનીરાજિતમ્ ।

વજ્રાબ્જધ્વજશઙ્ખચક્રવિલસત્કલ્પાઙ્કુશૈર્લાઞ્છિતં
વન્દે સુન્દરરાજપાદયુગલં શ્રીભૂષણૈર્ભૂષિતમ્॥ ૧॥

શ્રીમન્તઃ શઠકોપસંયમિમુખા વૈકુણ્ઠભક્તાસ્તુ યે
તેષાં શ્રેષ્ઠતમો દ્વિજોત્તમવરઃ શ્રીવિષ્ણુચિત્તો મહાન્ ।

યસ્મિન્ શ્રીમધુરાપુરે ત્વભિજગૌ શ્રીમઙ્ગલાશાસનં
તં વન્દે મધુરાધિરાજમમલં વ્યૂહાત્મકં સુન્દરમ્॥ ૨॥

શ્રીમાન્ શ્રીપરતત્ત્વનિર્ણયમનાઃ શ્રીવલ્લભાખ્યઃ પ્રભુઃ
સમ્પત્પૂર્ણગુરૂત્તમા દિવિ બુધાનાહૂય શુલ્કં ધનમ્ ।

સઙ્કલ્પ્યારભતે તદા તુ સમયે શ્રીવિષ્ણુચિત્તો ગુરુ-

સ્તદ્ ગોષ્ઠયાં મધુરામગાદ્બુધવરાન્ જેતું મહાવૈભવઃ॥ ૩॥
શ્રીમન્તં વટપત્રશાયિકૃપયા વેદાન્તપારઙ્ગતં

લક્ષ્મીનાથનિવાસભૂતહૃદયં શ્રીવિષ્ણુચિત્તં ગુરુમ્ ।
દૃષ્ટ્વોત્થાય મહાનુભાવમનઘં નમ્રોઽભવત્તદ્ગુરુ-

સ્તત્કાલે મહિમાનભિજ્ઞવિબુધાઃ કુર્વન્તિ કોપં પરમ્॥ ૪॥
સમ્પત્પૂર્ણગુરૂત્તમસ્તુ વિબુધક્ષ્માપાલચૂડામણિ-

સ્તત્કાલે વદતિ સ્મ શાસ્ત્રનિપુણં શ્રીવિષ્ણુચિત્તં ગુરુમ્ ।
કર્તવ્યઃ પરતત્ત્વનિર્ણય ઇહ શ્રીવિષ્ણુચિત્ત ત્વયા

તેનોક્તઃ સદસિ સ્થિતાન્ સ ચ બુધાન્ સંરમ્ભતે સાદરમ્॥ ૫॥
વેદાન્તસ્મૃતિશાસ્ત્રવેદ્યમહિમં શ્રીપાઞ્ચરાત્રસ્તુતં

શ્રીરામાયણભારતાદિવિદિતં નિર્બાધમાદ્યં મહત્ ।
શ્રીનારાયણનામકં ચ સગુણં તત્ત્વં પરં શાશ્વતં

શ્રોતવ્યં વિબુધા ભવદ્ભિરમલં જ્યોતિઃ ફણામો વયમ્॥ ૬॥

સત્યં જ્ઞાનમનન્તમવ્યયમજં જ્યોતિઃ સદા નિર્મલં
તત્ત્વં નિર્મલદિવ્યમઙ્ગલગુણં  નારાયણાદ્યાખ્યકમ્ ।

વેદાન્તસ્મૃતિપાઞ્ચરાત્રવિદિતં ત્રૈલોક્યભૂપાલકં
બ્રહ્મેશાનમહેન્દ્રદેવજનકં શાન્તં મહાવૈભવમ્॥ ૭॥

વેદાનામપહારદુઃખિતમના લોકપ્રસિદ્ધો વિધિ-
સ્તત્કાલે હ્યસુરં નિહત્ય ભગવાન્ નારાયણો વત્સલઃ ।

કારુણ્યેન દદાતિ વેદમખિલં તસ્માજ્જગન્નાયકઃ
કો વા શંસત પક્ષપાતરહિતા યૂયં બુધાઃ કેવલમ્॥ ૮॥

ઈશાનઃ કમલાસનસ્ય શિરસઃ છેદાદભૂત્ પાતકી
પ્રાયશ્ચિત્તમયં દધાર શિરસા વૈકુણ્ઠપાદોદકમ્ ।

તસ્માદેવ હિ પાવનત્વમગમદ્ગઙ્ગાધરાખ્યાં  તતઃ
કો વા શંસત પક્ષપાતરહિતા યૂયં બુધા ઈશ્વરઃ॥ ૯॥

બ્રહ્માણં સૃજતિ સ્મ વૈ સ ભગવાન્ શ્રીનાભિપઙ્કેરુહાત્
રુદ્રં સોઽપિ પિતામહશ્ચ સ હરઃ પઞ્ચાનનઃ ષણ્મુખમ્ ।

તસ્માદ્વેદપુરાણરત્નવિદિતાન્નારાયણાત્ કઃ પ્રભુઃ ।
યૂયં શંસત પક્ષપાતરહિતા વિદ્વદ્વરા ઈશ્વરઃ॥ ૧૦॥

ઇત્થં વેદપુરાણશાસ્ત્રવચનૈઃ શ્રીપાઞ્ચરાત્રાદિકૈઃ
શ્રીરામાયણભારતાદિવચનૈઃ શ્રીવિષ્ણુચિત્તો ગુરુઃ ।

તદ્ગોષ્ઠયાં પરતત્ત્વનિર્ણયમહો કૃત્વા  બુધાન્ પણ્ડિતાન્
જિત્વા તત્ર જવેન સર્વવિદિતં ચિચ્છેદ શુલ્કં મુદા॥ ૧૧॥

ઇત્યાશ્ચર્યચરિત્રમસ્ય વિબુધાઃ સર્વે મહાપણ્ડિતાઃ
સમ્પત્પૂર્ણગુરૂત્તમશ્ચ જગતાં રાજાધિરાજઃ પ્રભુઃ ।

દૃષ્ટ્વા તત્ર મહાવબોધવિભવં શ્રીવિષ્ણુચિત્તં મુદા
કુર્વન્તિ સ્તુતિમઙ્ગલં  પુલકિતાઃ કલ્યાણશઙ્ખધ્વનિમ્॥ ૧૨॥

શ્રીમાન્ ભૂવલયાધિરાજવિદિતઃ શ્રીવલ્લભાખ્યઃ પ્રભુઃ
ગોષ્ઠયાં તત્કૃતતત્ત્વનિર્ણયમહાસન્તોષપૂર્ણાશયઃ ।

સમ્પત્પૂર્ણગુરૂત્તમાદિવિબુધૈઃ સાકં મહાપણ્ડિતૈઃ
સમ્માનં કુરુતે મહોત્સવમિવ શ્રીવિષ્ણુચિત્તપ્રભોઃ॥ ૧૩॥

સ્કન્ધારૂઢમિમં ગજસ્ય ચ મહાવીથિં  વલન્તં સ્તુતં

ભેરીકાહલશઙ્ખગીતવિલસત્કોલાહલપ્રોજ્જ્વલમ્ ।
શ્રીશ્રીવલ્લભદેવમુખ્યવિબુધૈર્લોકૈઃ  સમસ્તૈર્વૃતં

વૈકુણ્ઠઃ સ ચ વીક્ષતે સ્મ રમયા શ્રીવિષ્ણુચિત્તં મુદા॥ ૧૪॥
આકાશે ગરુડે લસન્તમમલં લક્ષ્મીપતિં  સાદરં

દૃષ્ટ્વા તત્સુકુમારવિગ્રહમહાસૌન્દર્યમાલોકયન્ ।
અસ્થાને ભયશઙ્કયા ભગવતઃ શ્રીવિષ્ણુચિત્તો ગુરુ-

ર્દ્યપ્યદ્દન્તિગલસ્થ એવ સ જગૌ શ્રીમઙ્ગલાશાસનમ્ ॥ ૧૫॥
વિદ્વદ્વૃન્દસમાનતાઙ્ઘ્રિયુગલં   સમ્માનસામ્રાજ્યગં

વિદ્યાશુલ્કધનાઢ્યકં ગુણનિધિં  દેવાદિભિર્વન્દિતમ્ ।
શ્રીશ્રીવલ્લભદેવરાજમહિતં શ્રીવિષ્ણુચિત્તાહ્વયં

લક્ષ્મીનાથસમીક્ષિતં ગુરુવરં વન્દે મહાવૈભવમ્॥ ૧૬॥
તદ્ગોષ્ઠ્યાઃ સ ચ નિર્ગતઃ શ્રુતિશિરસ્સારાર્થપારઙ્ગતઃ

શ્રીશ્રીવલ્લભદેવરાજસહિતઃ શ્રીવિષ્ણુચિત્તો ગુરુઃ ।
દિવ્યાષ્ટાઙ્ગવિમાનરત્નનિલયં  વ્યૂહાત્મકં સુન્દરં

તેજોરાશિમયં મહાગુણગણં સંસેવિતું સત્વરમ્॥ ૧૭॥
સાર્ધં રાજગુરૂત્તમાદિવિબુધૈઃ શ્રીગોપુરં સુન્દરં

નત્વા શ્રીબલિપીઠકં ચ ગરુડં સેનાપતિં  સાદરમ્ ।
અષ્ટાઙ્ગાખ્યવિમાનમદ્ભુતગુણં  સંસેવ્ય સાષ્ટાઙ્ગતઃ

તસ્યાન્તઃ પ્રવિશન્તમમ્બુજમુખં શ્રીવિષ્ણુચિત્તં ભજે॥ ૧૮॥
વન્દે સુન્દરરાજમિન્દુવદનં વાત્સલ્યદિવ્યાદ્ભુત-

ક્ષાન્ત્યૌદાર્યદયાદિસદ્ગુણનિધિં  નારાયણં શ્રીપતિમ્ ।
મુક્તારત્નકિરીટદિવ્યતુલસીમાલામણીન્દ્રાદિક-

શ્રીભૂષાસમલઙ્કૃતં રશનયા ભાસ્વત્કટીસુન્દરમ્॥ ૧૯॥
અષ્ટાઙ્ગાખ્યવિમાનરાજનિલયં  બ્રહ્માદિભિર્વન્દિતં

મન્દસ્મેરશુભારવિન્દવદનં કારુણ્યવારાન્નિધિમ્ ।
સન્તાનં નમતાં સ્વકીયચરણૌ સૌલભ્યભૂમાવધિં

વન્દે સન્તતમમ્બુજાક્ષમમલં વ્યૂહાત્મકં સુન્દરમ્॥ ૨૦॥
શ્રીવત્સાબ્ધિસુતામણીન્દ્રતુલસીમાલાલસદ્વક્ષસં

શ્રીમદ્દિવ્યસુવર્ણરત્નમકુટં ભૂષાલસદ્વિગ્રહમ્ ।
શ્રીમદ્દિવ્યવિમાનગોપુરમણિપ્રાકારરત્નોજ્જ્વલ-

સ્થૂણાસંવૃતદિવ્યસન્નિધિશુભં વ્યૂહં ભજે સુન્દરમ્॥ ૨૧॥
દિવ્યાષ્ટાઙ્ગવિમાનદિવ્યકનકસ્થૂણાસહસ્રોજ્જ્વલ -

શ્રીમન્મણ્ટપગર્ભગેહવિલસદ્દિવ્યસ્થલીભૂષણમ્ ।
દિવ્યશ્રીમણિવત્સમૌક્તિકમણિશ્રીહારભૂષામણિં

શ્રીમન્તં મધુરાધિરાજમમલં વ્યૂહં ભજે સુન્દરમ્॥ ૨૨॥
દિવ્યાષ્ટાક્ષરમન્ત્રરત્નચરમશ્લોકાર્થનિષ્ઠાવતામ્ ।

શિષ્ટાનાં મહતાં ત્વદીયચરણદ્વન્દ્વાશ્રિતાનાં સતામ્ ।
પાદામ્ભોજવિશેષભક્તિસહિતં માં વીક્ષ્ય નિત્યં સ્મર

શ્રીમન્ સુન્દર વારિજાક્ષ કમલાનાથ પ્રભો દેહિનામ્॥ ૨૩॥
અસ્મિન્ શ્રીમધુરાપુરે તવ કૃપાસન્ધુક્ષિતજ્ઞાનિના

ગીતં યેન મયા તુ મઙ્ગલકરં  યન્મઙ્ગલાશાસનમ્  ।
તસ્માત્તેન મયા સમર્પિતમિદં   દિવ્યપ્રબન્ધાત્મકં

લક્ષ્મીનાથ મહાપ્રભો ગુણનિધે ત્વત્સન્નિધૌ પાહિ મામ્॥ ૨૪॥
ઇત્થં શ્રીભગવન્તમમ્બુજમુખં વ્યૂહાત્મકં સુન્દરં

સ્તુત્વા તેન સમીક્ષિતસ્તુ ભગવાન્ શ્રીવિષ્ણુચિત્તો ગુરુઃ ।
શ્રીશ્રીવલ્લભદેવમુખ્યવિબુધૈઃ સર્વૈરનુજ્ઞાપિત-

સ્તસ્માદ્વૈ વટપત્રશાયિનમગાદાહ્લાદપૂર્ણાશયઃ॥ ૨૫॥
તત્રાસૌ વટપત્રશાયિનિ મહાદિવ્યસ્થલે ભક્તિમાન્

શ્રીમન્મણ્ટપમર્ધમણ્ટમપિ શ્રીગોપુરં સુન્દરમ્ ।
તત્કારુણ્યવિશેષલબ્ધકનકૈરિત્યાદિકં નિત્યશઃ

કૈઙ્કર્યં કૃતવન્તમદ્ભુતગુણં શ્રીવિષ્ણુચિત્તં ભજે॥ ૨૬॥
ઇત્થં શ્રીભગવાન્ મહાદ્ભુતગુણઃ શ્રીવિષ્ણુચિત્તો ગુરુઃ

ભક્ત્યા નિત્યમહાપ્રભાવમમલં સ્તૌતિ સ્મ યં સુન્દરમ્ ।
તં વન્દે દ્વિજનાથવન્દિતપદં વ્યૂહાત્મકં સુન્દરં

શ્રીમન્તં મધુરેશ્વરસ્તુતપદં સર્વાત્મના સુન્દરમ્॥ ૨૭॥
શ્રિયઃ કાન્તાય જાજ્વલ્યશ્રીવત્સાઙ્કિતવક્ષસે ।
કલ્યાણનિધયે વ્યૂહસુન્દરેશાય મઙ્ગલમ્ ॥ ૨૮॥
વિમાને વિશ્વકર્મીયે વેગવત્યાસ્તુ દક્ષિણે ।
વસતે શ્રીમતે વ્યૂહસુન્દરેશાય મઙ્ગલમ્ ॥ ૨૯॥

શ્રીસુન્દરરાજસ્તોત્રમ્

ઇતિ શ્રીસુન્દરરાજસ્તોત્રં સમ્પૂર્ણમ્ ।

